МОНГОЛ УЛСЫН ИХ ХУРЛЫН УЛСЫН ИХ ХУРЛЫН ЭЭЛЖИТ БУС 
ЧУУЛГАНЫ АЮУЛГҮЙ БАЙДАЛ, ГАДААД БОДЛОГЫН БАЙНГЫН
 ХОРООНЫ 2020 ОНЫ 8 ДУГААР САРЫН 28-НИЙ ӨДӨР 
/БААСАН ГАРАГ/-ИЙН ХУРАЛДААНЫ ТОВЬЁГ
	№
	Баримтын агуулга
	Хуудас

	1.
	Хуралдааны товч тэмдэглэл:  
	1-2

	2
	Хуралдааны дэлгэрэнгүй тэмдэглэл
	3-13

	
	1.Монгол Улс, Олон улсын хөгжлийн ассоциаци хооронд байгуулах “Онцгой байдлын үеийн дэмжлэг болон хөдөлмөр эрхлэлтийн төсөл”-ийн санхүүжилтийн хэлэлцээрийн төсөл /Засгийн газар 2020.08.24-ний өдөр ирүүлсэн, зөвшилцөх, санал, дүгнэлтээ Засгийн газарт хүргүүлнэ/ 
	3-13


Монгол Улсын Их Хурлын 2020 оны ээлжит бус чуулганы Аюулгүй 
байдал, гадаад бодлогын байнгын хорооны 8 дугаар сарын 28-ны 
өдөр /Баасан гараг/-ийн хуралдааны товч тэмдэглэл


Аюулгүй байдал, гадаад бодлогын байнгын хорооны дарга Б.Баттөмөр ирц, хэлэлцэх асуудлын дарааллыг танилцуулж, хуралдааныг даргалав. 


Хуралдаанд ирвэл зохих 18 гишүүнээс 10 гишүүн ирж, 55.6 хувийн ирцтэйгээр хуралдаан 11 цаг 00 минутад Төрийн ордны “Үндсэн хууль” танхимд эхлэв. 


Чөлөөтэй: Б.Энх-Амгалан;

Тасалсан: Б.Бат-Эрдэнэ, Д.Бат-Эрдэнэ, Т.Доржханд, Б.Дэлгэрсайхан, Д.Цогтбаатар.
Нэг.Монгол Улс, Олон улсын хөгжлийн ассоциаци хооронд байгуулах “Онцгой байдлын үеийн дэмжлэг болон хөдөлмөр эрхлэлтийн төсөл”-ийн санхүүжилтийн хэлэлцээрийн төсөл /Засгийн газар 2020.08.24-ний өдөр ирүүлсэн, зөвшилцөх, санал, дүгнэлтээ Засгийн газарт хүргүүлнэ/ 

Хэлэлцэж буй асуудалтай холбогдуулан Улсын Их Хурлын гишүүн, Засгийн газрын Хэрэг эрхлэх газрын дарга Л.Оюун-Эрдэнэ, Улсын Их Хурлын гишүүн, Сангийн сайд Ч.Хүрэлбаатар, Сангийн яамны Хөгжлийн санхүүжилтийн газрын дарга И.Батхүү, мөн газрын зөвлөх Д.Амаржаргал, Хөдөлмөр, нийгмийн хамгааллын яамны Хөдөлмөр эрхлэлтийн бодлогын хэрэгжилтийг зохицуулах газрын дарга Ц.Амартөгс нар оролцов.


Хуралдаанд Улсын Их Хурлын Аюулгүй байдал, гадаад бодлогын байнгын хорооны ажлын албаны зөвлөх Ш.Амарбаясгалан, Б.Түвшинтөгс, референт Б.Баярсайхан нар байлцав.


Хууль санаачлагчийн илтгэл болон Төсвийн байнгын хорооноос гаргасан санал, дүгнэлтийг Улсын Их Хурлын гишүүн, Засгийн газрын Хэрэг эрхлэх газрын дарга Л.Оюун-Эрдэнэ, Эдийн засгийн байнгын хорооноос гаргасан санал, дүгнэлтийг Улсын Их Хурлын гишүүн Б.Баттөмөр нар танилцуулав.

Хууль санаачлагчийн илтгэлтэй холбогдуулан Улсын Их Хурлын гишүүн Н.Энхболд, Н.Алтанхуяг, Т.Доржханд нарын тавьсан асуултад Сангийн яамны Хөгжлийн санхүүжилтийн газрын дарга И.Батхүү, Хөдөлмөр, нийгмийн хамгааллын яамны Хөдөлмөр эрхлэлтийн бодлого, хэрэгжилтийн зохицуулах газрын дарга Ц.Амартөгс нар хариулж, тайлбар хийв.

Төсөлтэй холбогдуулан Улсын Их Хурлын гишүүн Н.Алтанхуяг, Ц.Сэргэлэн, Т.Доржханд үг хэлэв.


Б.Баттөмөр: Санхүүжилтийн хэлэлцээрийн төслийг зөвшилцөхийг дэмжье гэсэн санал хураалт явуулъя.

Зөвшөөрсөн:
6
Татгалзсан:

5
Бүгд:

         11
54.5 хувийн саналаар дэмжигдлээ.
Байнгын хорооноос гарах санал, дүгнэлтийг Засгийн газарт хүргүүлэхээр тогтов.

Хуралдаан 43 минут үргэлжилж, 18 гишүүнээс 11 гишүүн ирж, 61.1 хувийн ирцтэйгээр 11 цаг 43 минутад өндөрлөв.  

Тэмдэглэлтэй танилцсан:

АЮУЛГҮЙ БАЙДАЛ, ГАДААД

БОДЛОГЫН БАЙНГЫН

ХОРООНЫ ДАРГА





Б.БАТТӨМӨР


 Тэмдэглэл хөтөлсөн:

 ПРОТОКОЛЫН АЛБАНЫ 
 
 ШИНЖЭЭЧ






П.ОЮУНГЭРЭЛ
МОНГОЛ УЛСЫН ИХ ХУРЛЫН 2020 ОНЫ ЭЭЛЖИТ БУС ЧУУЛГАНЫ АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 8 ДУГААР 
САРЫН 28-НЫ ӨДӨР /БААСАН ГАРАГ/-ИЙН ХУРАЛДААНЫ 
ДЭЛГЭРЭНГҮЙ ТЭМДЭГЛЭЛ
Б.Баттөмөр: Эрхэм гишүүдийн энэ өдрийн амар амгаланг айлтгая. Байнгын хорооны гишүүдийн ирц бүрдсэн тул Аюулгүй байдал, гадаад бодлогын байнгын хорооны 2020 оны 8 дугаар сарын 28-ны хуралдаан нээснийг мэдэгдье.

Монгол Улсын Их Хурлын чуулганы дэгийн тухай хуулийн 11.6-д заасны дагуу хуралдааны ирцийг гишүүдийн сонгогдсон тойрог нэрээр нь хуралдаанд хүрэлцэн ирсэн гишүүд, хүндэтгэн үзэх шалтгаанаар хуралдаанд ирээгүй гишүүд, хуралдаан тасалсан гишүүн гэсэн дарааллын дагуу танилцуулна аа.
Баагаагийн Баттөмөр 19 дүгээр тойрог ирсэн байна, Ширнэнбаньдын Адьшаа 16 дугаар тойрог ирсэн байна, Норовын Алтанхуяг 20 дугаар тойрог ирсэн байна, Пүрэв-Очирын Анужин 28 дугаар тойрог ирсэн байна, Төмөрбаатарын Аюурсайхан 25 дугаар тойрог ирсэн байна, Хавдисламын Баделхан 2 дугаар тойрог ирсэн байна, Энхтайваны Бат-Амгалан 23 дугаар тойрог ирсэн байна, Дашдондогийн Ганбат 3 дугаар тойрог ирсэн байна, Тогмидын Доржханд 29 дүгээр тойрог ирсэн байна, Нанзандын Наранбаатар 11 дүгээр тойрог ирсэн байна аа.
Бусад гишүүд хуралдаандаа ирэхийг урьж байна аа.

Байнгын хорооны хуралдаанаар хэлэлцэх асуудлын дарааллыг танилцуулъя.
Хэлэлцэх асуудал. Монгол Улс, Олон улсын хөгжлийн ассоциаци хооронд байгуулах “Онцгой байдлын үеийн дэмжлэг болон хөдөлмөр эрхлэлтийн төсөл”-ийн санхүүжилтийн хэлэлцээрийн төсөл. Засгийн газар 2020 оны 8 дугаар сарын 20-ний өдөр ирүүлсэн, зөвшилцөх. 
Ийм асуудал хэлэлцэнэ ээ. Хэлэлцэх асуудалтай холбогдуулаад өөр саналтай гишүүн байна уу. Алга байна аа.

Хэлэлцэх асуудалдаа оръё оо.

1 дүгээр асуудал. Монгол Улс, Олон улсын хөгжлийн ассоциаци хооронд байгуулах “Онцгой байдлын үеийн дэмжлэг болон хөдөлмөр эрхлэлтийн төсөл”-ийн санхүүжилтийн хэлэлцээрийн төсөл, зөвшилцөх.

Ажлын хэсгийг танилцуулъя. Чимэдийн Хүрэлбаатар Сангийн сайд, Идэшийн Батхүү Сангийн яамны Хөгжлийн санхүүжилтийн газрын дарга, Дэлгэрсайханы Амаржаргал Сангийн яамны Хөгжлийн санхүүжилтийн газрын зөвлөх гэсэн ийм 3 хүн байна.

Хөдөлмөр, нийгмийн хамгааллын яамнаас Цэнддаваагийн Амартөгс Хөдөлмөр, нийгмийн хамгааллын яамны Хөдөлмөр эрхлэлтийн бодлого, хэрэгжилтийн зохицуулах газрын дарга гэсэн ийм бүрэлдэхүүнүүд байна.

Төслийн талаарх танилцуулгыг Улсын Их Хурлын гишүүн, Засгийн газрын гишүүн, Сангийн сайд Хүрэлбаатар хийнэ. 
Нямаагийн Энхболд гишүүн 14 дүгээр тойрог ирсэн байна.
Цэдэвийн Сэргэлэн 7 дугаар тойрог ирсэн байна.
Төслийн танилцуулгыг Монгол Улсын Их Хурлын гишүүн, Засгийн газрын гишүүн, Монгол Улсын сайд, Засгийн газрын Хэрэг эрхлэх газрын дарга Оюун-Эрдэнэ төслийн танилцуулгыг хийнэ ээ.
Л.Оюун-Эрдэнэ: Эрхэм Байнгын хорооны дарга, Улсын Их Хурлын эрхэм гишүүд ээ, Монгол Улсад Ковид-19 цар тахалтай холбогдуулан Монгол Улсын Засгийн газраас авч хэрэгжүүлж буй эдийн засгийг эрчимжүүлэх багц арга хэмжээний хүрээнд онцгой байдлын үеийн дэмжлэг болон хөдөлмөр эрхлэлтийн төслийг Дэлхийн банкны олон улсын хөгжлийн ассоциацын санхүүжилтээр 2020-2023 оны хооронд 3 жилийн хугацаанд хэрэгжүүлэхээр тохиролцоод байна аа.

Төслийн хүрээнд үндсэн 2 арга хэмжээг авна.


1 дүгээрт, Хөдөлмөр эрхлэлтийн үйлчилгээний төвийн үйл ажиллагааг сайжруулах, бичил зээл олгох байдлаар ажил хайгч, бичил бизнес эрхлэгчдэд хөдөлмөрийн зах зээлд нэвтрэх боломжийг өргөжүүлэх,


2 дугаарт, Коронавируст цар тахлын үед шаардлага хангасан даатгуулагчдын шимтгэл төлөх үүргээс түр хугацаанд чөлөөлж байгаатай холбогдуулан нийгмийн даатгалын санд үүсэх санхүүгийн хэрэгцээний зохих хувийг санхүүжүүлэх эх үүсвэрээс бүрдүүлнэ.

Дэлхийн банкны олон улсын хөгжлийн ассоциацаас нийт 20 сая ам долларын хөнгөлөлттэй зээлийн санхүүжилтийг олгох ба зээлийн хүү нь 1,25, хөрөнгө нөөцлөн баталгаажуулсны шимтгэл 0,5 хувь, үйлчилгээний хураамж 0,75, зээлийн эргэн төлөх хугацаа 30 жил, үүнээс эхний 5 жилд үндсэн төлбөрөөс чөлөөлөгдөх зэрэг нөхцөлтэй юм аа.


Иймд энэхүү санхүүжилтийн хэлэлцээрийн төслийг хэлэлцэн шийдвэрлэж өгөхийг хүсье.


Б.Баттөмөр: Оюун-Эрдэнэ сайдад баярлалаа. Хэлэлцээрийн төслийн талаарх Төсвийн байнгын хорооны санал, дүгнэлтийг Улсын Их Хурлын гишүүн Монгол Улсын сайд, Засгийн газрын Хэрэг эрхлэх газрын дарга Оюун-Эрдэнэ танилцуулна.

Л.Оюун-Эрдэнэ: Байнгын хорооны дарга, эрхэм гишүүд ээ, Монгол Улсын Засгийн газраас 2020 оны 8 дугаар сарын 25-ны өдөр Монгол Улс, Олон улсын хөгжлийн ассоциац хооронд байгуулах “Онцгой байдлын үеийн дэмжлэг болон хөдөлмөр эрхлэлтийн төсөл”-ийн санхүүжилтийн хэлэлцээрийн төслийг Улсын Их Хурлын холбогдох Байнгын хороотой зөвшилцөхөөр ирүүлсэн билээ.

Төсвийн байнгын хороо 2020 оны 8 дугаар сарын 26-ны өдрийн хуралдаанаар дээрх хэлэлцээрийн төслийн зөвшилцөх асуудлыг хэлэлцлээ.


Дэлхийн банкны олон улсын ассоциацаас Онцгой байдлын үеийн дэмжлэг болон хөдөлмөр эрхлэлтийн төслийн хөнгөлөлттэй зээлийн санхүүжилтийн хөрөнгөөр хөдөлмөр эрхлэлтийн үйлчилгээг сайжруулах, бичил бизнес эрхлэгчдэд санхүүгийн дэмжлэг үзүүлснээр ковид-19 цар тахлын үед шаардлага хангасан хөдөлмөр эрхлэгчдийн санхүүгийн ачааллыг бууруулж, нийгмийн даатгалын шимтгэлээс чөлөөлөх боломж бүрдэнэ гэж үзсэн байна.


Байнгын хорооны хуралдаанаар төслийг хэлэлцэх үед Улсын Их Хурлын гишүүд асуулт асууж, хариулт авсан болно.

Монгол Улс, Олон улсын хөгжлийн ассоциац хооронд байгуулах “Онцгой байдлын үеийн дэмжлэг болон хөдөлмөр эрхлэлтийн төсөл”-ийн санхүүжилтийн хэлэлцээрийн төслийг Төсвийн байнгын хорооны хуралдаанд оролцсон гишүүдийн олонх зөвшилцөхийг дэмжиж санал, дүгнэлтээ Аюулгүй байдал, гадаад бодлогын байнгын хороонд хүргүүлэхээр шийдвэрлэлээ.

Анхаарал тавьсанд баярлалаа.


Б.Баттөмөр: Оюун-Эрдэнэ сайдад баярлалаа.


Хэлэлцээрийн төслийн талаар Эдийн засгийн байнгын хорооны санал, дүгнэлтийг би танилцуулна.


Байнгын хорооны эрхэм гишүүд ээ, Монгол Улсын Засгийн газраас Монгол Улс, Олон улсын хөгжлийн ассоциац хооронд байгуулах “Онцгой байдлын үеийн дэмжлэг болон хөдөлмөр эрхлэлтийн төсөл”-ийн санхүүжилтийн хэлэлцээрийн төслийг Улсын Их Хурлын холбогдох Байнгын хороотой зөвшилцөхөөр 2020 оны 8 дугаар сарын 24-ний өдөр ирүүлсэн.

Эдийн засгийн байнгын хороо 2020 оны 8 дугаар сарын 26-ны өдрийн хуралдаанаараа дээрх хэлэлцээрийн төслийн зөвшилцөх асуудлуудыг хэлэлцлээ.


Хэлэлцүүлгийн явцад Монгол Улсын Их Хурлын гишүүн Ж.Ганбаатар төслийн нийт санхүүжилтийн эх үүсвэрээс сургалт судалгаанд зарцуулах дүн өндөр байгааг анхаарч, 1 хувиас илүүгүй байхаар бууруулах нь зүйтэй гэж санал хэлсэн бөгөөд Улсын Их Хурлын гишүүн Батлут хэлэлцээрийн төслийн дараа Засгийн газрын ажлын хэсгээс асуулт асууж, хариулт авсан болно.


Монгол Улс, Олон улсын хөгжлийн ассоциац хооронд байгуулах “Онцгой байдлын үеийн дэмжлэг болон хөдөлмөр эрхлэлтийн төсөл”-ийн санхүүжилтийн хэлэлцээрийн төслийн талаар хуралдаанд оролцсон гишүүдийн олонх төслийг зөвшилцөхийг дэмжсэн тул санал, дүгнэлтээ Аюулгүй байдлын байнгын хороонд хүргүүлэх нь зүйтэй гэж үзлээ.


Анхаарал тавьсанд баярлалаа. Хэлэлцэж шийдвэрлэж өгөхийг хүсье.


За хэлэлцэж байгаа асуудалтай холбогдуулан үг хэлэх гишүүд нэрээ өгнө үү. Асуулт асуух гишүүд нэрээ өгнө үү.

Алтанхуяг гишүүнээр тасаллаа. Нямаагийн Энхболд гишүүн.

Н.Энхболд: За баярлалаа. Би зарчмын хувьд дэмжиж байна аа. Ер нь зүгээр энэ цар тахлын нөхцөл байдал үүсээгүй болбол ийм юм манайд тэртэй тэргүй орж ирэхгүй л байсан л даа. Үүнтэй уялдаж орж ирж байгаа ийм зээл, төсөл өө гэж ойлгож байна. Энэ чиглэлээр ялангуяа хөдөлмөр эрхлэлтийг дэмжих, бизнес эрхэлж байгаа хүмүүсийг дэмжих, дэмжлэг олгох чиглэлээр дийлэнх мөнгө нь зарцуулагдаж байгаа нь бол зүйтэй гэж бодож байна. Зүгээр тодруулж асуух 2 зүйл байна аа.


Ер нь сүүлийн үед авч байгаа энэ зээлүүдийн иймэрхүү зээлүүдийн яг дотооддоо Монголд үлдэх, яг зорилтот бүлэгт үлдэх хэсэг нь хэдэн хувь болж байгаа. Тэр нэг дүн шинжилгээ хийнэ, төслийнх нь удирдлагад дэмжлэг үзүүлнэ гэсэн хувиуд нь хэд болж байгаа вэ. Энэ тал дээр тоо хэлмээр байна.


Бид олон жилийн өмнөөс ийм янз бүрийн зээлүүд, төслүүдийн зээлүүдийг авахдаа аль болохоор дотооддоо үлдэх мөнгө нь тэр тусмаа зорилтот бүлгүүдэд нь үлдэж байгаа, хүрч байгаа мөнгө нь их байхаар, тэр удирдлага, мониторинг, шинжилгээ, дүгнэлт гэсэн захиргааны чанартай төслийг хэрэгжүүлэхтэй холбогдолтой тэр тусмаа гаднынхан өөрсдөө цалин маягаар аваад явчихдаг энэ зүйлүүдийг нь аль болохоор бага байлгах ийм шаардлагуудыг олон жил тавьж ирсэн. Одоо ер нь ямар шаттай байна. Ямархуу байдалтай байна. Харьцуулаад үзэхэд. Яг энэ төсөл дээр зүгээр миний бодсоноор бол тэр дээд талын бүрэлдэхүүн 4 хэсгийн 1 дүгээрт байгаа 2 сая долларын хэсэг нь хүндрэлүүдийг шийдвэрлэхэд гэсэн нэг үг байна. Энэ яг юу гэсэн үг вэ. Юунд зарцуулагдана гэсэн үг вэ.


Бизнес эрхлэгчдэд дэмжлэг үзүүлэх гэдгийг нь бол шууд бичил бизнес эрхэлж байгаа хүмүүст зээл маягаар очно гэж ойлголоо. Ур чадварын шинэчлэл хөтөлбөр гэдэг дээр ч гэсэн бас л яг бизнес эрхэлж байгаа хүмүүст яг тэр хүмүүст тулж очоод өөрсөд нь зарцуулах тэр хүмүүсийн ур чадварыг дээшлүүлэхэд чиглэсэн мөнгө гэж ойлголоо.


Дэмжлэг үзүүлэх нь ойлгомжтой. Түр хугацааны дэмжлэг үзүүлэхэд бас ажилчдад дэмжлэг үзүүлэх юм байна. 1,5 сая гэдэг нь бол цэвэр нөгөө мониторинг, дүн шинжилгээ, удирдлагын зардал байгаа юм байна аа.

Дээд талын 1 дүгээр хэсэгт байгаа 2 сая төгрөгийн мөнгөнөөс энэ рүү орохгүй биз гэсэн бас нэг асуулт байна. Удирдлага мониторинг дүн шинжилгээ нь тэр 1,5 даа л багтах ёстой, түүнээс дээд 2-оос бол хүндрэлүүдийг шийдвэрлэх гэдэг ерөнхий үгийн дор зүгээр одоо яг гардаад юм хийж байгаа хүмүүст биш дээр нь байдаг тэр давхарга, завсрын дамжлага дээр аль болохоор бага мөнгө очих ёстой гэсэн ийм бодолтой байгаа учраас тэр 2 саяас дахиад нэмээд 1,5 дээр нэмэгдээд янз бүрийн захиргааны, удирдлагын зардал гээд явчихгүй биз дээ гэсэн ийм асуулт байна аа. 2 л асуулт байна.

Б.Баттөмөр: Батхүү хариулах уу. 3 номерын микрофон. Сангийн яамны газрын дарга Батхүү.

Сангийн яамны Хөгжлийн санхүүжилтийн газрын дарга Батхүү. Энхболд гишүүний асуултад хариулъя. Ер нь гаднын зээл, тусламжаар хэрэгжиж байгаа төслүүдийг аль болох том хэмжээний дэд бүтцийн чиглэлд Монгол Улсын нийгэм, эдийн засагт илүү үр нөлөө үзүүлэхүйц чиглэлээр авч хэрэгжүүлэх бодлогыг сүүлийн жилүүдэд явуулж байгаа. Тэр утгаараа аль болох жижиг ийм олон төсөл хэрэгжүүлэхээс зайлсхийж хэрэгжиж байгаа төслүүдийг хурдан хугацаанд дуусгах, цаашид шинээр хэрэгжүүлэх төслүүдийг аль болох үр дүн гарахуйц төслүүд чиглүүлэхээр ажиллаж байгаа.

Хэрэгжиж байгаа төслүүдийн хувьд олон талт хамтын ажиллагааны байгууллага буюу Азийн хөгжлийн банк, Дэлхийн банк гэх мэтчилэн байгууллагуудын санхүүжилтээр хэрэгжүүлж байгаа төслүүдэд тухайн төслийн иж бүрдлийнх нь үнийн дүнгээс шалтгаалаад олон улсын тендер эсвэл дотоодын тендэр гэсэн ангиллаар худалдан авах ажиллагааг явуулдаг. Олон улсын тендерт ч гэсэн Монголын компаниуд оролцох боломжтой. Дотоодын тендер дээр Монголын компаниуд оролцож байгаа.

2 талт хамтын ажиллагаа буюу БНХАУ-ын экспорт, импорт банкны зээл, БНСУ-ын зээл, Энэтхэг улсын зээл гэх мэтчилэн төслүүд дээр бол эъспортыг дэмжих буюу тухайн санхүүжилт олгож байгаа улсын компани, үйлчилгээ, бараа технологийг худалдан авахыг дэмжих чиглэлтэй байдаг учраас тухайн улсын компаниуд тендэрт нь оролцдог. Гэхдээ ерөнхий хэлэлцээр тухайн зээлийн тусгайлсан хэлэлцээрийн хүрээнд Монголын талын хувь хэмжээ буюу тухайн компанитай хамт туслан гүйцэтгэгч түншлэлээр орох компаниудаас авах худалдан авалтын хэмжээг аль болох нэмэгдүүлэх талаар байнга хэлэлцээ хийж ажиллаж байгаа.

Мөн түүнчлэн олон улсын төслүүдийн хүрээнд тодорхой хэмжээний зөвлөх үйлчилгээний ажиллагаанууд явагддаг. Үүн дээр аль болох Монгол хүмүүс, Монголын бие даасан зөвлөхүүдийг авч ажиллуулах тал дээр байнга олон улсын байгууллагуудтай хэлэлцээ хийж, дэмжлэг үзүүлж ажиллаж байгаа. 


Б.Баттөмөр: Асуусан асуултад тодорхой хариулаач.


И.Батхүү: Хэрэгжүүлж байгаа төслийн удирдлагын зардал нь энэ төсөл хэрэгжүүлэх нэгжийн жилийн турш үйл ажиллагааны зардалд зарцуулагддаг. Үүнд төслийн зохицуулагч, төслийн худалдан авалт санхүүгийн ажилтан, тухайн нарийн мэргэжлийн ажилтнууд тухайн төслийг захиалагч байгууллагын өмнөөс өдөр тутмын үйл ажиллагааг хянаж зохицуулалтыг хийж ажиллахад зориулсан цалингийн зардал, бичиг хэрэг, төсөл төслийнхөө онцлогоос шалтгаалдаг. Дунджаар 5 хувиас бага байлгах чиглэл барьж ажиллаж байгаа.

Б.Баттөмөр: 2 номерын микрофоныг өгье.

Хөдөлмөр, нийгмийн хамгааллын яамны Хөдөлмөр эрхлэлтийн бодлогын хэрэгжилтийг зохицуулах газрын дарга Амартөгс. Энхболд гишүүний асуултад хариулъя.


Бүрэлдэхүүн хэсэг болгоноор хуваарилсан урьдчилсан тооцоогоор бол хоорондоо бүрэлдэхүүн хэсэг хооронд зардал санхүүжилт шилжихгүй гэж тооцож байгаа. 1 дүгээр бүрэлдэхүүн хэсэгт бид нар төлөвлөсөн ажил нь бол нийт цахим шилжилт гэдэг энэ бодлогын хүрээнд хөдөлмөр эрхлэлтийн нэгдсэн портол системийг шинэчлэх, улсын хэмжээний сүлжээ мэдээллийг технологийн шинэчлэл хийх, мөн хөдөлмөр эрхлэлтийн үйлчилгээ үзүүлж байгаа төрийн болон хувийн хэвшлийн байгууллагуудын чадавхыг бэхжүүлэх, иргэдэд илүү үзүүлж байгаа үйлчилгээний чанар хүртээмжийг нэмэгдүүлэх гэсэн энэ ажлыг 1 дүгээр бүрэлдэхүүн хэсэгт төлөвлөсөн.

3 дугаар бүрэлдэхүүн хэсэгт байгаа саяын 1,5 сая доллар дотор удирдлага, мониторингийн зардлаас гадна хөдөлмөрийн зах зээлийн эрэлтийн барометрийн судалгаа, ажиллах хүчний судалгааны нэмэлт модуль, ажилгүйдлийн гүнзгийрүүлсэн судалгаа гэсэн ийм 2 том судалгааны зардал энэ дотор багтсан байгаа.

Б.Баттөмөр: Гаднаас зээл аваад судалгаа хийгээд байдаг. Энэ их том аппарат одоо ажиллацгаагаад байдаг. Монголын төрд 200 мянган хүн ажиллаж байна шүү дээ. Тэгээд судалгааг заавал гаднаас яах ву хэчнээн бага хүүтэй ч гэсэн үүнийг бодит секторт л зарцуулах ёстой юм л даа. Сая одоо Энхболд гишүүний асуугаад байгаа маш тодорхой асуугаад байна шүү дээ. Хариулт өгөхгүй юм та нар одоо. 


Асуулт асуух гишүүн дээр Доржханд гишүүний нэрийг нэмчхээрэй. Алтанхуяг гишүүн асуултаа асууя.


Н.Алтанхуяг: Эхлээд 1 асуулт асуучихъя. Тэгээд цаашаа үргэлжүүлж асууя. Энэ төслийг рамыг нь хэн босгосон юм. Тоонуудыг хэн тавьсан юм. Санаачилж. Хаанахын санаачилгаар, манайхаас бол жишээ нь оролцсон хүн байгаа юу. Яам, тамгаас. Эхний асуулт нь энэ. Энд хариулаадах даа, та нар.

Б.Баттөмөр: 2 номерын микрофоныг өгье.


Ц.Амартөгс: Төслийн анхны санал 2015 оноос хойш судалгаа хийгдээд Хөдөлмөр эрхлэлтийг дэмжих төсөл гэсэн агуулгаар боловсруулагдаад 2018 онд энэ төслийн эхний үе шат эхэлж хэрэгжсэн. Хэрэгжээд явж байгаа. Бүрэлдэхүүн хэсэг нь. Тэгээд энэ сая ковидтой холбоотойгоор энэ төслийн дизайныг өөрчлөөд яг нэн шаардлагатай байгаа үйл ажиллагаа, бодлогын зорилтод нийцүүлэх зорилгоор бүрэлдэхүүн хэсэг, албан бус болон албан салбарт байгаа ажиллагсдын нийгмийн даатгалын шимтгэлийн хөнгөлөлттэй холбоотой энэ бүрэлдэхүүн хэсгийг нэмж оруулсан. Үндсэн үйл ажиллагаа нь бол дахин зохион байгуулагдаад явж байгаа ийм төсөл. Адилхан энэ Дэлхийн банкны олон улсын ассоциацын.

Б.Баттөмөр: Алтанхуяг гишүүний микрофоныг өгье.


Н.Алтанхуяг: Энэ Аюулгүй байдал, гадаад бодлогын байнгын хорооны гишүүдийн анхааралд би, ер нь хэдүүлээ одоо цаашаа 4 жил ажиллах байлгүй дээ. Тэгэхээр анхаармаар юм байгаа юм. 


Би Монгол Улсын Ерөнхийлөгчийн зөвлөх болчхоод дараа нь Хүрэлбаатар сайдтай Сангийн сайд нарыг уулзахад нь уулзаад дараа нь би цаг авч байгаад Хүрэлсүх сайд дээр ороод зүгээр Монгол хүнийхээ хувьд Монгол Улсыг зөв хөгжөөсэй гэж боддогийн хувьд гадаадын зээл тусламжийн үр ашгийг дээшлүүлэх юмсан гэж боддог хүний хувьд 2 санал хэлсэн юм.

1 нь яах вэ гадаадтай холбоогүй. Яг үүнтэй холбоотой санал бол одоо Хүрэлбаатар сайд энд сууж байна. Юу гэж хэлсэн гэхээр хэлэх юм байх вэ, ер нь энэ чинь Монгол Улсын Сангийн яам, бусад газрууд олон жилийн турш яваад ирснээс гарч ирсэн үр дүн л дээ. …/минут дуусав/

Б.Баттөмөр: Алтанхуяг гишүүнд 1 минут өгье. Үг хэлэх боломж бас байгаа.

Н.Алтанхуяг: Тэгэхээр ийм байгаа юм. Анхнаасаа юмаа сайн ойлголцож ярилцаад авсан дээр гэж байгаа юм. Тэгэхээр би ас ямар санал хэлээд байгаа вэ гэхээр ийм зээл битгий авч байгаач ээ. 2012 онд би Ерөнхий сайд болоод энэ дээр нэлээн хатуухан үзсэн. Хүрэлээ ч мэдэж байгаа. 1 дүгээрт байна шүү дээ, та нар зүгээр энгийнээр бод. 20 сая доллар 3 жил аваад ямар элэнцгээ хийх вэ дээ. Наадах чинь зүгээр ингээд л алга болчихдог юм. Тэгэхээр бид нар гадаадын байгууллагыг үгүйсгэж болохгүй. Гадаадынхантай Монголчууд зөв л харилцаж, улс орноо хөгжүүлэх чиглэл дээр нь тэд нартай зөв хамтарч ажиллах тухай би ярьж байгаа юм. Би бол ийм 3 юм ярьдаг юм.

1 дүгээрт, битгий ийм жижиг зээл ав л даа. 20 сая доллар. Аманд ч үгүй, хамарт ч үгүй, тэгээд 3 жил, 3-т хуваа хэд үү, 6. Бүтэхгүй. Зөвлөх үйлчилгээ, пи ай юу гэж хэлдэг, прожект имплимтин … /минут дуусав/

Б.Баттөмөр: За Доржханд гишүүн.


Т.Доржханд: Маш товчхон асуулт асуучихъя аа. Батхүү дарга аа энэ нөгөө ай тал зогсчихсон байх тийм ээ, ай пи ар /IPR/-аас авч байгаа мөн үү, тийм үү. Тэгээд тусламжийн бүрэлдэхүүн хэсэг байгаа юу. Тэр нь хэд юм. Асуултуудаа асуугаад асуугаад явчихъя. Тэгэхээр 1.


2 дахь нь болохоор энэ бичил зээл өгнө гэж байна шүү дээ. Тийм ээ. Тэгэхээр өгөхдөө хэн өгөх юм бэ. Засгийн газрын байгууллага өгөх юм уу, аль эсвэл мэргэжлийн санхүүгийн байгууллага, хувийн хэвшлээр дамжуулж өгөх юм уу. Өгөх нөхцөл нь ямар байдлаар, хэн сонгон шалгаруулах юм бэ гэж. За баярлалаа.


Б.Баттөмөр: Хэн хариулах юм. 2 дугаар микрофон. Амартөгс.


Ц.Амартөгс: Бичил зээлийг банкаар дамжуулж олгоно. Банкаар дамжуулж олгохдоо 1 иргэнд 5-10 саяын хооронд ийм хэмжээтэйгээр инфляцын төвшинтэй уялдуулаад сүүлийн 3 жилийн инфляцын төвшингийн дунджаар гэж байгаа тухайн жилдээ гаргах зээлийн хүү нь тогтоогдоно гэсэн ийм нөхцөлтэй байгаа. Зорилтот бүлэг нь бол 18-34 хүртэл насны залуучууд эмэгтэйчүүд мөн орлого багатай өрхийн хөдөлмөр эрхлэх боломжтой гишүүн гэсэн ийм нөхцөл дээр бичил зээл олгогдоно. Банкаар дамжина.
Б.Баттөмөр: 3 дугаар микрофоныг өгье.
И.Батхүү: Доржханд гишүүний асуултад хариулъя. Энэ зээл төсөл нь бол нэн хөнгөлөлттэй зээл байгаа. Буцалтгүй тусламж бол бүрэлдэхүүнд байхгүй. Хөнгөлөлтийн төвшин түрүүн миний хэлдэг 40,3 хувь байгаа.
Б.Баттөмөр: Гишүүд асуулт асууж, хариулт авлаа. Одоо хэлэлцэж байгаа асуудалтай холбогдуулан үг хэлэх гишүүд байвал нэрээ өгнө үү. Доржханд гишүүнээр тасалъя аа. Алтанхуяг гишүүнд микрофон өгье.

Н.Алтанхуяг: Би дахиад хэлье. Тэгэхээр ийм зээлийг ийм байдлаар авахгүй том төслүүдэд авна. 1 дүгээрт мөнгөө том болго гэж байгаа юм. 20 сая доллар 3 жилээр авах бол үндсээрээ буруу. 100 сая доллар том дэд бүтцийн төсөлд авах бол зөв. Яагаад гэвэл энэ өөрөө хөнгөлөлттэй категори руу ордог зээл учраас авч болно. Ийм жижиг зээл ямар хортойг би хэлье. 
1 дүгээрт 3 жилд хэрэгжинэ. Төслийг хэрэгжүүлэх нэгж гэж хэдэн хүн гарч ирдэг юм. Тэр өндөр цалин авдаг юм. Сүүлдээ тэд нар бол энэ төслийг үргэлжлүүлэгч болж хувирдаг юм. Би та нарт түүх хэлэхэд 1996 онд эрүүл мэндийн төсөл-1 гэж эхэлсэн. Дараа нь 2, 3, 4, 5. Ерөөсөө тэнд байдаг хүмүүс тэр өндөр цалинг авч урт удаан хугацаанд ажиллах тэр сонирхлыг төрүүлчихдэг юм. Ингээд сүүлдээ бид нар бараг өөрийнхөө хүмүүстээ хэрэлдэж эхэлж байгаа юм. Чи манай талын хүн юм уу, эсвэл нөгөө талын хүн юм уу, төслийн талын. Би амьдрал ярьж байна шүү. 1 хүний тухай яриагүй. 
2 дахь зүйл бол маш их хэмжээний мөнгө нь бол зөвлөх үйлчилгээ, тэр цалин гээд алга болно. Хэдийгээр тэр хүний хэлж байгаа шиг Батхүү чи юуны дарга нь юм, газрынхаа нэр, хөгжлийн санхүүжилт. 40 хувьтай гэж байгаа мөртөө энэ тооцогддоггүй байхгүй юу. Эд нарыг чинь тооцохоор чинь бага болчихдог юм. Гэхдээ манайд хэрэгтэй мөнгө. Бага хүүтэй учраас. Тэгэхээр яах вэ гэхээр тоо хэмжээгээ их том болгоод би бол Ерөнхий сайд байхдаа тэгдэг л байсан, та нартай хамтарч ажиллахад бэлэн байна. 100 сая, 200 сая том зээл авъя, энэ замаа гүйцээчихье, урт хугацаанд. Болж байна, ок. Хамтраад ажиллахад болохгүй юм байхгүй.
2 дугаарт хугацаа. Манайх 4 жилийн хугацаатай8 Засгийн газар маань. Манайх 4 жил болоо ч үгүй, 2 жил болсон шүү дээ. Тэгэхээр 3, 4 жилийн урт хугацаатай зээл авахгүй. Жилийн хугацаатай л зээл авъя. Жилийн хугацаанд хэрэгжихээр авъя.

3 дахь нь бол прокермент гэж нэг чухал ойлголт байгаа юм. Худалдан авалт. Худалдан авалтыг бол гаднынхан хийдэг. Монголд ямар 2 юм бий болдог вэ гэхээр гаднын төслөөр хэрэгжиж байгаа сургуулийн барилга асар өндөр үнэтэй. Манайхны барьж байгаа барилга бага үнэтэй. Ийм ялгаварт байдал үүсдэг. Тэгэхээр үүнийг хэдүүлээ ерөөсөө би анх, одоо эртээдийнх бол яах вэ шууд төсвийн дэмжлэг гээд өгчихсөн хүн. Юу хөтөлбөр биш учраас би юм хэлээгүй. Тэр яах вэ. Нөгөө төсвийн алдагдлыг нөхөж байгаа юм. 
Өнөөдрийн энэ чинь бол хэдийгээр ингээд бизнес эрхэлж байгаа хүмүүсийг дэмжинэ гэж гоё нэртэй мөртөө үлдэц багатай. 3 жил хэрэгжинэ. Батхүү дарга аа, Хүрэлбаатар сайд аа, би хэлж байна. Тэгэхээр та нар үүнийгээ мэдэхгүй, одоо ингээд тохирчихсон юм чинь, 20 сая доллар гэдэг чинь бас л их мөнгө шүү дээ, 60 тэрбум төгрөг шүү дээ. Тэгэхээр үүнийгээ жоохон бодоод үзээч ээ. Би дахиад хэлчихье. Би энэ Их Хуралд байх хугацаандаа үргэлж үүнийг хэлнэ та нарт.
2 дахь нь бол би 2 дахь хэлсэн юм аа хэлчихье. Монгол Улсын төсвийн хөрөнгө оруулалт бас үр ашиг их муутай байна аа гэдэг юмыг би Хүрэлбаатар сайд, Хүрэлсүх сайд 2-т нөхөр ёсны зөвлөгөө болгож хэлсэн. Та нар маань улс орноо бодож байгаа хүмүүс байна даа, үүнийг анхаараарай гэсэн. Би яагаад Хүрэлбаатар сайдыг шүүмжлээд байгаа гэвэл хэлээд байхад үр ашиг муутай мянган объект нэмж тавьсанд нь би бол улсаа хорлож байна гээд хэлээд байгаа юм.
Тэгэхээр ийм юмыг жоохон ойлголцоод яв л даа. Энэ бол хэн нэгний Хүрэлбаатарын алдаа болж үлдэхгүй, Арын намын алдаа болж үлдэхгүй, Монгол Улсын алдаа болоод байгаа юм. Тийм учраас бид нар 2012 оноос үүнийг янзлах гэж их үзсэн юм аа. Заримыг нь янзалсан, заримыг нь янзалж чадаагүй шүү. Тогтвортой төсөл-3 гэдгийг жишээлэхийн бол бас нэг нөхдүүд шахсаар байгаад хэрэгжүүлсэн. Тогтвортой төсөл-3 гэж юу олж долоосон юм, манайх. Хажууд нь бид нар орон нутгийн хөгжлийн сан гээд төсвөөс хэдэн төгрөг өгчихсөн. Хажууд нь тэнд нэг хэдэн нөхдүүд гадаадын мөнгөөр баахан зэрэгцүүлсэн юм хийгээд л. Гүүр барьж байна гэнэ үү, юу барьж байна гэнэ үү. Энэ чинь ингээд үр ашиг муутай байдаг юм аа, гишүүд ээ. Та нар зав чөлөө гарвал дахиад өөр олон юм үзээрэй. Би дотор нь Сангийн сайд хийж байсан хүний хувьд Тэргүүн шадар сайд хийсэн хүний хувьд Ерөнхий сайд хийсэн хүний хувьд миний сэтгэл зүрх үргэлж эмзэглэж байгаа юм. Энэ их зээл, тусламжийн мөнгийг нэг янзалчих юмсан. Багасгачих юмсан. Одоо бид нар зарим төслийг зогсоогоод хэрэгт орсон шүү дээ. Тэр Дамбад хэрэгжиж байсан Дэлхийн банкны төслийг портуна Батбаяр бид 2 зогсоосон. Тэр нь Монголд ашигтай байсан. Тэгж бодоод юмаа хийгээрэй. 

Б.Баттөмөр: Сэргэлэн гишүүнд микрофон өгье.
Ц.Сэргэлэн: Би энэ хамгийн гол нь зорилтот бүлэгтээ очоосой л гэсэн бодлоор үг хэлж байгаа юм. Сая сонгуулийн сурталчилгаа хийгээд явж байхад энэ жижиг бизнес эрхэлдэг маш олон хүмүүс асуудал их л ярьж байна лээ. Бид бизнес эрхэлдэг эргэлтийн хөрөнгө байхгүй гэх мэтчилэн. Би энэ хүмүүсийг юу гэж ойлгодог вэ гэхээр төрөөс ямар нэгэн юм гуйдаггүй хүмүүс, ерөөсөө. өөрсдийгөө л аваад явдаг. өөрсдийнхөө амьдралыг аваад явахаас гадна өрөөлийн амьдралд бас их тус дэм болдог, нийгмийн хэрэгцээг тодорхой хэмжээнд хангаж яваа ийм жинхэнэ бор зүрхээрээ зүтгэж яваа хүмүүс гэж би ойлгодог. Энэ хүмүүст л очих зээл юм болов уу гэж бодож би дэмжиж байгаа юм. Өөрөөр хэлбэл ганзагын наймаачид байж байна. Тэр хөдөө сумдад хөдөлмөр, ажил олдохгүй, өөрсдөө чадлаараа жижигхэн гутлын цех байгуулчихсан, одоо Дорнод аймгийн Баяндун суманд 1 залуу сууж байна лээ. Тэгээд чадлаараа зүтгээд байдаг, тэгээд эд нарын тавьж байгаа хүсэлт, санал юу вэ гэхээр эргэлтийн хөрөнгө дээр л дэмжлэг үзүүлээч ээ. Бага хүүтэй зээл өгөөч ээ. Бид банкнаас арилжааны зээл авах гэхээр 1 дүгээрт барьцаа хөрөнгө шаардаад байх юм, 2 дугаарт хүү нь өндөр байх юм аа. Тэгээд ингээд амьдралд хэрэг болохоосоо илүүтэй жоохон оролдож байгаад л хаядаг гэсэн. Тэгэхээр энэ зорилтот бүлэгт очуулахын тулд энэ зээлийн удирдлагын хороо ч байдаг юм уу, зээлийг яг гардан олгох сонгон шалгаруулалтыг явуулах энэ субъектууд маш шударга ажиллаасай гэж би бодож байна. Ер нь энэ дээр онцгой анхаараарай гэж хэлэхийг хүссэн юм.

Тэгэхээр сонгон шалгаруулалтыг явуулахдаа ялангуяа хөдөө орон нутаг. Хөдөөний сумд дээр ажилгүйдэл үндсэндээ нүүрлэсэн. Тэнд ядуурал, ажилгүйдэл, үүнийг дагаад бусад сөрөг юмнууд бий болчихсон ийм л ихээхэн эмзэг, эмзэглэмээр тийм дүр зураг бүх манай сумдад бий болчхоод байгаа шүү дээ. Ялангуяа энэ хязгаарын сумд дээр. Төвөөсөө алслагдсан. Энэ жижиг бизнес эрхлэгчид гэдэг бол үндсэндээ ганзагын наймаачид шүү дээ. Одоо энэ ковидын үед бүх хилийн боомтууд хаагдчихсан. Одоо хөөрхий, бүхий л одоо орон нутгийн хэрэгцээг энэ хэдэн хүмүүс л хангаж байна. Улаанбаатар хотоос, ойр орчмынхоо төв, суурин газруудаас бараа таваараа татдаг. Энэ хүмүүстээ хүргэх тал дээр онцгой анхаарч ажиллараай гэдгийг би хэлэхийг хүссэн юм. Баярлалаа.

Б.Баттөмөр: Доржханд гишүүнд микрофон өгье.

Т.Доржханд:  Энэ ажлыг тодорхой хугацаанд хариуцаж байсны хувьд жоохон мэдээлэл өгчихье л гэж бодсон юм. Аюулгүй байдлын байнгын хороо дээр их олон хэлэлцээрүүд орж ирдэг байх. Орж ирнэ. Уг нь бол Алтанхуяг сайдыг байхад бас хэлчихье л гэж бодсон юм.
Энэ 2 төрлийн зээл байгаа юм аа. 1 нь төслийн зээл. Нөгөөдөх нь болохоор төсөвт дэмжлэг үзүүлдэг зээл. Төсөвт дэмжлэг үзүүлдэг зээлийг бид нар авах хэрэгтэй. Төслийн зээл нь дотроо 2 хуваагдаж байгаа юм. Олон улсын байгууллагуудын өгдөг зээл. Нөгөөдөх нь болохоор 2 талт хамтын ажиллагаатай байгууллагуудын өгдөг зээл гээд. 2 талт хамтын ажиллагаатай гэдэг нь бол Хятадын зээл ч гэдэг юм уу, Энэтхэгийн зээл ч гэдэг юм уу. Ингээд явчихдаг. Олон улсын байгууллагынх нь болохоороо маш хязгаарлагдмал, Монголд зориулагдсан нь их жоохон мөнгө байдаг. Тэгэхээр үүнийг өсгөх боломж байдаггүй юм аа. 1.
2 дугаарт, энэ олон улсын байгууллагуудын зээлийг авах нь аягүй үнэ цэнэтэй байдаг. Зөвхөн 1 жишээ хэлье. Хятадын тухай бол яг энэ асуудлыг хариуцсан хүнтэй нь ингээд уулзаад сууж байхад Хятад, Дэлхийн банкнаас тухайлбал 4,5 хувийн хүүтэй зээл авч байгаа юм. Жилийн. Тэгсэн мөртөө Монгол Улсын Засгийн газарт 1,75 хувийн хүүтэй зээл өгч байгаа юм. 300 сая, 500 сая, тэрбум гээд. Асуулт гарч байгаа юм л даа. Яахаараа та нар бид нарт тийм бага хүүтэй урт хугацаатай зээл өгчхөөд өөрсдөө Дэлхийн банкнаас ийм үнэтэй зээл авдаг юм бэ гээд. Тэгэхэд олон улсын байгууллагын өгч байгаа зээл маш үнэтэй. Яагаад вэ гэхээр олон улсын хамгийн сайн туршлагуудыг авчраад Хятадын зах зээл дээр хөрвүүлдэг болохоор тэнд бид нар төрийнхөө албан хаагчдыг мөн ингээд хүмүүсээ дэмжиж хөгжүүлэхэд зориулдаг юм аа. Энэ нь бид нар гаднын хөрөнгө оруулагчдыг дуудаж авчраад хийнэ гэхэд асар их үнэтэй байдаг. Үүнийг маш богино хугацаанд бага зардлаар хийх боломж нь бол энэ олон улсын байгууллагуудын мөнгө юм аа гэж. Эндээ зүгээр логик нь юу байна аа гэхээр бүх улсууд ингэж явж байгаа шүү. Тэгээд энэ Дэлхийн банкны энэ эх үүсвэрүүд бол үнэтэй байдаг. Бид нар нөгөө мөнгө гэж хараад л зам тавих юм уу, цемент зуурах гэж хараад байдаг. Түүнээс илүү засаглалыг чинь сайжруулах, бүтцийг чинь өөрчлөх, хүмүүсийг чинь чадавхжуулах, их олон санал санаачилгууд орж ирдэг. Үүнийгээ дагаа тэгээд тухайн дэлхий дээр ажилладаг экспертүүдийн баг нь ингээд багаараа орж ирдэг болохоор энэ их үнэ цэнэтэй юм аа гэдгийг бас манай Байнгын хорооны нөхөд цаашдаа анхаарч яваасай л гэж хүсэж байна.
Эцэст нь хэлэхэд энэ зээлийг бол авах хэрэгтэй. Харин энэ хэлэлцээр байгуулахад бид нар яг шатанд удирдамжийг нь гаргаж өгдөг. Энэ бид нарын гаргаж өгсөн удирдамж дээр үндэслээд Батхүү дарга хэлэлцээрээ хийгээд тэгээд Сангийн сайд нь зураад явдаг. Тэгээд эндээс бол удирдамж өгөхдөө аль болох тэр зөвлөх үйлчилгээг нь бууруулах чиглэлээр удирдамж өгөөд явчихвал зүйтэй байгаа юм аа. Тэгээд аль болох энэ ковидын хүндрэлийн үеэр олон иргэнд тэр хүртээмжтэйгээр, хурдан шуурхайгаар, хүндрэл учруулахгүйгээр ямар нэгэн авлигагүйгээр энэ мөнгийг нь цаашаа өгдөг байх ийм төслийн нэгжийг байгуулаад явах нь зүйтэй. Эсвэл ийм механизмыг байгуулаад явах нь зүйтэй гээд удирдамж өгчихвөл их сайн байх. За баярлалаа.
Б.Баттөмөр: Монгол Улс, Олон улсын хөгжлийн ассоциац хооронд байгуулах “Онцгой байдлын үеийн дэмжлэг болон хөдөлмөр эрхлэлтийн төсөл”-ийн санхүүжилтийн хэлэлцээрийн төслийг зөвшөөрч, гарын үсэг зурах эрхийг Засгийн газарт олгоё оо гэсэн томьёоллоор санал хураалт явуулъя.

54,5 хувийн саналаар санал дэмжигдэж байна аа.
Уг асуудлыг хэлэлцсэн Байнгын хорооны тэмдэглэл болон санал, дүгнэлтийг Засгийн газарт хүргүүлнэ ээ.

Аюулгүй байдал, гадаад бодлогын байнгын хорооны хуралдаанаар хэлэлцэх асуудал дууссан тул өнөөдрийн хурал өндөрлөснийг мэдэгдье. 

Та бүхэнд баярлалаа.

